
Kalaallit Nunaanni Inuit Pisinnaatitaaffii pillugit Siunnersuisoqatigiit pillugit 

Inatsisartut inatsisaata allanngortinneqarnissaanut siunnersuummik Naalakkersuisut 

saqqummiussinissaannik Inatsisartut aalajangiiffigisassaattut siunnersuut, 

taamaalilluni Kalaallit Nunaanni Inuit Pisinnaatitaaffii pillugit Siunnersuisoqatigiinni 

ilaasortaasarneq innuttaasunik sullissinermut atatillugu pisortatigoortumik 

suliaqarnissamut (borgerligt ombud) maleruagassatigut ilaatinneqalerniassammat. 

Inatsisissatut siunnersuut kingusinnerpaamik UPA 2027-mi saqqummiunneqassaaq 

Inatsisartunut ilaasortaq Nivi Rosing, Inuit Ataqatigiit 

 

pillugu 

 

Inatsisinut Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

 

Ataatsimiititaliap suliarinninnermini uku inuttarai: 

 

Inatsisartunut ilaasortaq Bo Martinsen, Demokraatit, siulittaasoq 

Inatsisartunut ilaasortaq Kuno Fencker, Naleraq, siulittaasup tullia 

Inatsisartunut ilaasortaq Karen-Marie Kyed Frederiksen, Demokraatit  

Inatsisartunut ilaasortaq Paarma Lund Kreutzmann, Inuit Ataqatigiit 

Inatsisartunut ilaasortaq Aqqalu C. Jerimiassen, Atassut 

 

 

UKA2026-mi ulloq 7. oktober 2026-mi siullermeerinninnerup kingorna ataatsimiititaliap 

siunnersuut misissorpaa. 

Siunnersuutip imarisaa siunertaalu 

Kalaallit Nunaanni Inuit Pisinnaatitaaffii pillugit Siunnersuisoqatigiinni ilaasortat sulinermini 

atugassarisaasat pitsanngorsarneqarnissaat siunnersuuteqartup siunnersuuteqarnermigut 

kissaatigaa.  

 

Kalaallit Nunaanni Inuit Pisinnaatitaaffii pillugit Siunnersuisoqatigiinni ilaasortaaneq 

nalinginnaasumik suliffigisap saniatigut ingerlanneqartarpoq. Siunnersuut akuerineqassappat 

Siunnersuisoqatigiit pillugit inatsisitigut sinaakkutit allanngorteqqullugit Naalakkersuisut 

peqquneqassapput, taamaalilluni Kalaallit Nunaanni Inuit Pisinnaatitaaffii pillugit 

Siunnersuisoqatigiinni ilaasortaaneq qinikkatut pisortanillu toqqakkatut suliaqarneq pillugu 

malittarisassanut ilaatinneqalissaaq. 

 

Siunnersuutip Inatsisartuni siullermeerneqarnera 

Siunnersuut siullermeerneqarmat siunnersuut ilaannit tapersersorneqarlunilu allanit 

taperserneqanngilaq. 

 

Isummertoqannginnerani aningaasaqarnikkut kingunerisassat erseqqinnerusumik 

paasinarsisinneqartariaqartut aammalu inatsisissatut siunnersuummik saqqummiussinissamut 

siunnersuummi killigitinneqartoq sivikitsuararsuusoq Naalakkersuisut tikkuarpaat.  

 

Taamatuttaaq siunnersuutip assersuutigalugu sulisitsisunut aningaasaqarnikkut kingunerisassai 

partiinit arlalinnit ernummatigineqartut oqaatigineqarpoq. Qinikkatut pisortanillu toqqakkatut 

suliaqarneq pillugu malittarisassat siunnersuisoqatigiinnut allanut imaluunniit nammineq 

piumassuseq aallaavigalugu suliniaqatigiiffinnut allanut aamma atuutissanersut 

oqaluuserineqarpoq. Taamaattumillu Naalakkersuisut allannguutissatut siunnersuutaata 

oqaluuserineqarnissaa partiinit arlalinnit pitsaasutut isigineqarpoq. 

 

Kiisalu aaqqiissutissatut siunnersuuteqannginnermi ajornartorsiummut pissutaasoq 

paaseqqaartariaqannginnersoq aamma oqaluuserineqarpoq. Tamatumani 

siunnersuisoqatigiinnut aammalu illersuisutut inissisimaffinnut assigiinngitsunut 

aningaasaqarnikkut allaffissornikkullu aningaasartuutaasartut misissornissaat 

naapertuutissanersoq oqaluuserineqarpoq.  

 

Siullermeerinninnermi allannguutissatut siunnersuutit marluk saqqummiunneqarput.  

 

Naalakkersuisut allannguutissatut siunnersuut imaattoq saqqummiuppaat:  

 

”Naalakkersuisut peqquneqassasut Inuit Pisinnaatitaaffii pillugit 

Siunnersuisoqatigiinnut aamma siunnersuisooqatigiit assingusut, ilaasortaat 

Inatsisartut imaluunniit Naalakkersuisut toqqagaannik, ilaasortat qinikkat 

pisortanillu toqqakkat pillugit malittarisassat malillugit 

sulinngiffeqarsinnaatitaalerpata, aningaasaqarnikkut kingunerisassat 

misissussagaat, aamma inatsisissatut siunnersuutaasinnaasoq pillugu 

isummernissaq siunertaralugu inerneri Inatsisartunut kingusinnerpaamik UKA 

2027-p nalaani saqqummiutissagaat.”  

 

Naleraq allannguutissatut siunnersuummik imaattumik saqqummiussivoq: 

 

”Naalakkersuisut kingusinnerpaamik UKA 2027-mi Inuit Pisinnaatitaaffii pillugit 

Siunnersuisoqatigiit pillugit Inatsisartut inatsisaannik allannguutissamik 

saqqummiussinissamut peqquneqarput, taamaalilluni Siunnersuisoqatigiinnut 

ilaasortat Siunnersuisoqatigiit pisortatigoortumik ataatsimiinnerinut, suliassanut 

siumut akuerineqarsimasunut kiisalu pisariaqavissumik angalanermi ullunut 

atatillugu sulinermit aningaasarsiassaraluaminnik annaasaat uppernarsarneqartut 

matussuserneqarsinnaalersillugit. Aaqqissuussineq akissarsialinnut 

namminersorlutillu inuussutissarsiuteqartunut atuutissaaq. Piffissami pineqartumi 

aningaasarsiassanik annaasanut allatigut matussusiisoqareerpat, annaasaqarneq 

taanna pillugu marloriaammik matussusiisoqarsinnaassanngilaq.”   

 

Ilaatigut taakku tunngavigalugit siunnersuut ataatsimiititaliamut suliarineqartussanngorlugu 

innersuunneqarpoq. 

 

Siunnersuutip aningaasaqarnikkut kingunerisassai 

Aalajangiiffigisassatut siunnersuutit piviusunngortinneqarneranni aningaasaqarnikkut allaffis-

sornikkullu kingunerisassat siunnersuutip tunngavilersuutitaani nassuiaatigineqartassasut 

Inatsisartut suleriaasianni § 33, imm. 1-imi allassimavoq.  

 

Tamanna naapertorlugu siunnersuut piviusunngortinneqarpat aningaasaqarnikkut 

kingunerisassat nalunaarneqarsimasut ataatsimiititaliamit maluginiarneqarpoq, taamaalilluni 

inatsisip allannguutissaanik suliaqarneq AC-tut ukioq naallugu atorfiup affaanik, tassa 250.000 

kr.-inik, naleqartussatut nalilerneqarluni. 

 

Ataatsimiititaliamilli oqaatigineqassaaq siunnersuutip piviusunngortinneqarnerani 

inatsisiliornermik suliaqarnerup saniatigut kingunerisassat annertunerusussatut 

nalilerneqartariaqarmata.  

 

Ataatsimiititaliap siunnersuummut oqaaseqaatai   

Siunnersuut siullermeerneqarmat ilaannit taperserneqarlunilu ilaannit taperserneqanngitsoq 

ataatsimiititaliamit maluginiarneqarpoq.  

Inatsisissatut siunnersuummik saqqummiussinissamut siunnersuummi sivikitsuararsuarmik 

piffissaliisoqarneranik Naalakkersuisut oqarnerat ataatsimiititaliamit isumaqatigineqarpoq, 

tamatumani ataatsimiititaliamit oqaatigineqassaaq inatsisissatut siunnersuummi 

saqqummiussinissamut  inatsisissamik piareersaalluni suliaqarnerup sivikinnerpaamik ukiumik 

ataatsimik sivisussuseqarnissaa nalinginnaasumik naatsorsuutigineqartarmat.  

 

Siunnersuutip aningaasaqarnikkut kingunerisassai eqqarsaatigalugit taakku siunnersuuteqartup 

aalajangiiffigisassatut siunnersuummik saqqummiussinerani sukumiinerusumik 

paasinarsisinneqarsimasariaqannginnersut ataatsimiititaliamit oqaluuserineqarpoq. 

Aalajangiiffigisassatut siunnersuummut matumani pineqartumut atatillugu ataatsimiititaliamit 

ilimagineqarpoq aningaasaqarnikkut kingunerisassat inatsisissatut siunnersuutip 

suliarineqarneranit amerlanerussasut. Tamatuma kingunerisaanik Inatsisartut 

aalajangiinissaminnut naammattumik tunngavissaqanngillat. 

 

Ajornartorsiut tamanna Naalakkersuisut allannguutissatut siunnersuutaanni ilanngullugu 

isiginiarneqarpoq. Tassani aningaasaqarnikkut kingunerisassat erseqqinnerusumik 

paasinarsisinneqassapput, tamatumalu peqatigisaanik siunnersuisoqatigiit assingusut allat 

ilanngunneqassallutik. 

 

Qinikkatut pisortanillu toqqakkatut suliaqarneq pillugu malittarisassanut ilanngunneqarneq 

tunngaviusumik isigalugu Kalaallit Nunaanni Inuit Pisinnaatitaaffii pillugit 

Siunnersuisoqatigiinnut ilaasortanuinnaq atuutsinneqassanersoq imaluunnit 

siunnersuisoqatigiinnut assingusunut allanut aamma atuuttariaqarneranik oqartoqarnera 

ataatsimiititaliamit maluginiarneqarpoq. 

 

Naleqqap allannguutissatut siunnersuutaanut atatillugu ataatsimiititaliamit oqaatigineqassaaq 

siunnersuisoqatigiinni allani, assersuutigalugu ilagiit sinniisaanni sulinermit isertitassaraluanit 

annaasaqaatinut taarsiissuteqartoqarsimaneranik assersuutissaqarmat. Tassungattaaq atatillugu 

tamatumani aningaasaqarnikkut kingunerisassatut naatsorsuutigisat erseqqinnerusumik 

naliliiffigineqarnissaat pisariaqassaaq.  

 

Tassunga atatillugu ataatsimiititaliamit oqaatigineqassaaq Naleqqap allannguutissatut 

siunnersuutaata danskisuuani  ”Rådet for Inuit-rettigheder”-imik oqarnermi kukkusumik 

nutserisoqarsimassasoq ilimanarmat. 

 

Kiisalu Inuit Pisinnaatitaaffii pillugit Siunnersuisoqatigiinnut ilaasortat inatsisip 

allanngortinneqarnissaanik siunnersuummik saqqummiussinikkut qinikkatut pisortanillu 

toqqakkatut suliaqarneq pillugu pillugu malittarisassanut ilaatinneqalernissaat aaqqiissutissatut 

naapertuunnerpaanersoq imaluunniit assersuutigalugu qinikkatut pisortanillu toqqakkatut 

suliaqarneq pillugu nalunaarummik nutaamik atuutsitsilerneq inatsisilerinikkut isigalugu 

eqaannerusumik aaqqiissutissaanersoq ataatsimiititaliamit aamma oqaluuserineqarpoq.  

 

Ataatsimiititaliap inassuteqaatai 

• Naalakkersuisut allannguutissatut siunnersuutaat akuerineqassasoq aammalu 

siunnersuutaaqqaartoq kiisalu Naleqqap allannguutissatut siunnersuutaa 

itigartinneqassasut ataatsimiititaliami amerlanerussuteqartut Demokraatineersut, 

Inuit Ataqatigiinneersut Atassummeersullu inassutigaat.  

Ataatsimiititaliap taama oqaaseqaateqarluni isumaliutissiissummilu allassimasutut paasinnil-

luni siunnersuut aappassaaniigassanngortippaa. 

 

 

 

 

 

 

 

 

 

 

 

 

Bo Martinsen 

Siulittaasoq 

 

 

 

 

 

 

 

 

 

Kuno Fencker 

Siulittaasup tullia 

 

 

 

Karen-Marie Kyed 

Frederiksen 

   

 

 

 

 

 

 

Paarma Lund Kreutzmann 

 

 

 

 

 

 

 

Aqqalu C. Jerimiassen 

 

 

 

 

 
 
 
 
 
 
 
 
 
 
 
 
 
 
 
 
 


